
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Félix Zapatero Soria jaunak, Legebiltzarreko Erregelamenduan ezartzen denaren babesean, Nafarroan txerri-izurri afrikarra prebenitzeari eta haren aurrean prestatzeari buruzko honako mozio hau aurkezten du, Landa Garapeneko eta Ingurumeneko Batzordean eztabaidatzeko:
Zioen azalpena
Txerri-izurri afrikarraren kasu egiaztatu batzuk agertu dira berriki Katalunian basurdeen artean, batez ere Collserolako parke naturalaren inguruan, eta horrek alerta mekanismo guztiak aktibatu ditu Espainian. Espainiako lurraldean hogeita hamar urte baino gehiago birusaren presentziarik gabe egon ondoren, Nekazaritza, Arrantza eta Elikadura Ministerioak dagoeneko bederatzi kasu baieztatu ditu basafaunan, eta publikoki berretsi du beharrezkoa dela zaintza zorroztea, biosegurtasuna indartzea eta basurdeen populazioaren kontrola areagotzea.
Ministroak berak onartu du txerri-izurri afrikarrak dagoeneko Espainiako txerri-produktuen esportazio-ziurtagiri ugariren blokeoa eragin duela, eta horrek agerian uzten du gaixotasunak aurrera egiteak eragin dezakeen inpaktu ekonomiko, sanitario eta estrategikoa. Espainia Europako txerri-ekoizle nagusietako bat da, eta Nafarroak sektore profesional eta lehiakorra du, gure nekazaritzaren eta abeltzaintzaren funtsezko ardatz ekonomikoa.
Kataluniarekin muga egiten duten autonomia-erkidegoak ezohiko planak abian jartzen ari dira. Bereziki nabarmentzekoa da aste honetan onetsi den Aragoiko lege-dekretua. Bertan, basurdeen populazioa zaintzeko, kontrolatzeko eta murrizteko premiazko neurriak jasotzen dira, bai eta hildako basurde bakoitzagatiko pizgarri ekonomiko zuzena ere, ehiza-sektorearekin egituratutako lankidetza-estrategia baten barruan. Aragoik argi eta garbi adierazi du bere helburua dela “basurdearen populazio-dentsitatea berehala eta modu esanguratsuan murriztea”, txerri-izurri afrikarraren hedapena geldiarazteko.
Nafarroak ekosistemak, korridore biologikoak eta faunaren mugikortasuna partekatzen ditu Aragoirekin. Gainera, gure foru erkidegoak basurdeen dentsitate handienetako bat du azken urteotan, eta horrek etengabeko eragina du nekazaritzan, trafiko-istripuetan eta osasun-arriskuan. Basafauna ugariaren eta txerri-sektore profesionalaren arteko konbinazioaren ondorioz, Nafarroak aurrerapen, zorroztasun eta erantzukizun instituzional berarekin jardun behar du.
Funtsezkoa da azpimarratzea Foru Administrazioak duela txerri-izurri afrikarrari aurrea hartzeko eta haren aurrean jarduteko erantzukizuna, eta ezin zaiela toki-entitateei, ehiztarien elkarteei edo kuadrillei eskualdatu, ezta eskuordetu ere. Ehiza-sektorearen zeregina ezinbestekoa da, baina beti laguntzaile gisa, araututako esparru baten barruan, protokolo argiekin eta neurriko konpentsazio ekonomikoekin. Ezin da haien gain utzi Europa mailako osasun-mehatxu baten kudeaketaren karga.
Era berean, ezinbestekoa da txerri-ustiategietako biosegurtasuna indartzea; ibilgailuak garbitzeko eta desinfektatzeko protokoloak hobetzea; aziendaren eta elikagaien garraioan zaintza areagotzea; abeltzainei, ehiztariei, garraiolariei eta landa-eremuetako biztanleei zuzendutako informazio-kanpainak garatzea, eta basafaunaren hilotzak kudeatzeko sistema eraginkor bat ezartzea, talde espezializatuak eta prestatuak azkar aktibatuta.
Txerri-izurri afrikarrak ez du sendabiderik. Tratamendu bakarra prebentzio aurreratua eta erantzun antolatua dira. Hori dela eta, mozio hau aurkezten da, Nafarroak, luzamendurik gabe, Txerri-izurri Afrikarra Prebenitzeko eta haren aurrean Prestatzeko Foru Plan bat har dezan, Ministerioaren gomendioekin bat etorrita eta alboko erkidegoek hartutako neurriekin koordinatuta.
Nafarroako Parlamentuak Nafarroako Gobernua premiatzen du:
1. Txerri-izurri Afrikarra Prebenitzeko eta haren aurrean Prestatzeko Plana premiaz onets dezan, Ministerioaren gomendioekin eta autonomia-erkidego mugakideen arteko prebentzio- eta lankidetza-neurriekin bat etorrita. 
2. Txerri-ustiategietako biosegurtasun-neurriak berehala indaru ditzan, animaliak, pentsuak edo nekazaritzako eta abeltzaintzako materialak garraiatzeko ibilgailuak garbitzeko eta desinfektatzeko protokoloak barne. Halaber, ikuskapenak eta arrisku-ustiategietako kontrolak indartu ditzan, abeltzainentzako, garraiolarientzako eta kontratatutako langileentzako berariazko prestakuntzarekin.
3. Basafauna Zaintzeko Foru Programa bat abian jar dezan. Programa horrek arrisku-eremuetan basurdearen monitorizazioa areagotuko du, tiroz hildako edo hilda aurkitutako piezei osasun-analisiak eginen zaizkie, eta talde espezializatuek fauna-hilotzak kentzeko eta kudeatzeko protokolo azkar bat ezarriko da.
4. Ehiza-sektorearekin lankidetzan aritzeko estrategia bat ezar dezan, argi eta garbi arautua. Estrategiak ehiztariak tresna laguntzaile gisa hartuko ditu, inoiz ez arduradun gisa, basurdeen populazioa murrizteko ezohiko uxaldiak areagotuko ditu, jarduteko, aurkikuntzak jakinarazteko eta laginak hartzeko protokolo argiekin. Era berean, tiroz hildako basurdeengatik edo hilotzen aurkikuntza jakinarazteagatik konpentsazio ekonomikoa emateko sistema bat izanen du. 
5. Txerri-izurri afrikarrari buruzko foru batzorde tekniko iraunkor bat ezar dezan, honako hauen ordezkariekin: Nafarroako Gobernua, txerri-sektore profesionala, albaitariak, ehiza-sektorea, NUP eta toki-entitateak.
6. Abeltzainei, ehiztariei, garraiolariei, landa-eremuko biztanleei eta natura-eremuetako bisitariei zuzendutako informazio- eta prebentzio-kanpaina publiko bat egin dezan.

